REC program finansijske podrške
Nevladinim organizacijama

Regionalni centar za okoliš za Srednju i Istočnu Evropu (REC) je nepolitička, nestranačka, neprofitna, projektno usmjerena međunarodna organizacija čija je misija da pomogne u rješavanju okolinske problematike  u Srednjoj i Istočnoj Evropi (SIE). 

REC također:

· promovira saradnju između nevladinih organizacija, vlada, poslovnog sektora i ostalih institucija/pojedinaca koji se bave okolinskom problematikom; 

· podržava slobodnu razmjenu informacija i promovira učešće javnosti u donošenju odluka iz oblasti okoliša. 

REC su 1990. godine formirale Sjedinjene Američke Države, Evropska Komisija i Mađarska. Danas REC ima svoju pravnu osnovu u povelji koju su potpisale vlade 28 zemalja i Evropska Komisija, kao i u međunarodnom sporazumu, potpisanom sa Vladom Republike Mađarske. Glavni Ured REC-a  smješten je u mjestu Szentendre u Mađarskoj, sa podružnicama i terenskim uredima u 16 zemalja korisnica: Albaniji, Bosni i Herzegovini, Bugarskoj, Hrvatskoj, Češkoj, Estoniji, Mađarskoj, Latviji, Litvaniji, Makedoniji, Poljskoj, Rumuniji, Srbiji i Crnoj Gori, Slovačkoj, Sloveniji i Turskoj.

Ured REC-a za BiH (REC Country Office BiH) osnovan je u martu 1997. godine s ciljem da pruži podršku unapređenju zaštite i očuvanja okoliša u BiH. U dosadašnjem radu, Ured za BiH radio je na promovisanju dijaloga među različitim zainteresiranim stranama (vladama, naučno-istraživačkim organizacijama, privredi, NVO-ima, medijima i dr.) koje učestvuju u ovoj oblasti. Imajući na umu političku neusmjerenost, sve aktivnosti REC-a se odnose na oba BiH entiteta (Federaciju Bosne i Hercegovine, Republiku Srpsku, kao i na Brčko Distrikt), te podršku svakom napretku u domenu okoliša. S  obzirom na veoma specifičnu situaciju u BiH, decentralizaciju i odnos između dva entiteta, REC je uspostavio  terenske  urede u Banjoj Luci (1998. godine) i Mostaru (2000. godine). 

U dosadašnjem radu Ured za BiH je ostvario dobre kontakte sa svim sektorima koji učestvuju u ovoj oblasti, a naročito je uspješan program finansijske podrške (grantova) za ekološke nevladine organizacije koje su registrovane kao udruženja građana ili fondacije.

REC Program finansijskih podrški nevladinim organizacijama

Finansijske podrške nevladinim organizacijama osiguravaju se putem dva programa: Program namjenskog finansiranja koji se vodi u centrali REC-a Budimpešti i Program finansijske podrške na lokalnom/nacionalnom nivou koji vode lokalni uredi REC-a. Program namjenskog finansiranja usmjerava finansijsku pomoć na važna regionalna pitanja zaštite okoliša, birajući specifične teme. Za svaku temu obazbijedi se određena svota novca za zemlje učesnice u programu. 

Sve finansijske podrške se dodijeljuju na temelju objavljenog natječaja/konkursa. Upute za izradu prijedloga prevedene su na jezik svake zemlje, te budu objavljene na REC web stranici, samo kada je aktuelan konkurs. Prije pisanja prijedloga projekta, NVO, odnosno aplikant treba detaljno proučiti konkurs i/ili smjernice te se po potrebi konsultovati s predstavnicima REC-a.

Ko može podnijeti zahtjev 

Samo registrovane nevladine organizacije
 čija ja aktivnost uglavnom orijentirana na područje zaštite okoliša mogu aplicirati  projekat za finansijsku podršku od strane REC-a (isključivo po objavljenom konkursu). Drugi tipovi organizacija mogu sarađivati
 s nevladinim organizacijama u projektima, ali podnosilac zahtjeva za podršku mora biti nevladina organizacija.

Finansijske podrške osiguravaju kratkoročnu podršku za:

· nacionalne projekte koji pridonose podizanju opšte svijesti u odnosu na problematiku zaštite okoliša, u skladu su sa nacionalnim strategijama (Nacionalni akcioni ekološki plan /NEAP/ i dr.), uključuju veći broj aktera u projektu (više NVO-a, škola, medija i dr.), te se implementiraju na širem području (npr. područje cijelog kantona, područje koje obuhvata više opština, međuentitetski projekti, itd.)  

· lokalne projekte koji pridonose podizanju opšte svijesti u odnosu na problematiku zaštite okoliša i implementiraju se u određenoj zajednici (saradnja sa lokalnim vlastima, školama i dr. zainteresovanim nije obavezna ukoliko nije uslovljena konkursom).

Finansijska podrška na nacionalnom/lokalnom nivou ne može se dodijeliti čisto naučnom istraživanju, religijskoj ili političkoj aktivnosti, za kupovanje nekretnina (zgrada, zemlje i dr.), te za investicije bilo kakve vrste.

Kako aplicirati projektni prijedlog

Prijavna procedura sadrži dvije faze: prijavu koncepta projektnog prijedloga i izradu kompletnog prijedloga projekta. NVO aplikant (voditelj projekta) mora identifikovati ključne interesne grupe i uključiti ih u prvu fazu izrade koncepta projektnog prijedloga. Procedura apliciranja (obje faze) je detaljno objašnjena u pozivu/konkursu za apliciranje projektnih prijedloga. 

Apliciranje koncepta/ideje projektnog prijedloga obuhvata sljedeće korake:

1. Korak  – Identificiranje i uključivanje ključnih interesnih grupa (Biranje partnera) 

Prateći poziv za podršku projektima, nevladine organizacije bi trebale početi od identifikacije problema na koji planira ukazati, te vidjeti da li se to uklapa u neke od oblasti/područja opisanih u konkursu grantova. NVO-i bi također trebali identifikovati  ključne interesne grupe/partnere (npr. lokalne vlasti (opštine i dr.), poslovni/biznis sektor, akademske institucije, druge NVO-e, vođe zajednica i javnost uopšte) koji rade na sličnim temama od značaja za konkurs.  

2. Korak  – Prva faza - priprema koncepta projektnog prijedloga 

Nevladine organizacije trebaju slijediti formular priložen u pozivu za grantove “Obrazac koncepta projektnog prijedloga” prilikom prijavljivanja svog prijedloga projekta (Dodatak I). Prijedlog koji se izrađuje u prvoj fazi je kraća i jednostavnija forma od pisanja kompletnog prijedloga projekta. Uz projektne formulare neophodno je uključiti i osnovne informacije, objašnjavajući glavni problem i pristup kojim se ukazuje na njega u saradnji sa identifikovanim interesnim stranama. Kao što je navedeno u formularu, NVO treba jasno da procijeni ukupan iznos potrebnih sredstava za realizaciju kompletnog projekta, a u skladu sa propozicijama konkursa. Uključenje ključnih interesnih grupa predstavlja važan kriterij u fazi kompletnog projektnog prijedloga. 

U fazi koncepta projektnog prijedloga, od strane NVO-a se traži da jasno identifikuju interesne grupe i opišu potencijalnu ulogu svakog od njih (partnera). Potrebno je da se u fazi izrade koncepta projektnog prijedloga popuni i Izjava o saradnji (Dodatak II), koja bi trebala biti potpisana i ovjerena pečatom od strane partnera. 

Vodeća NVO je odgovorna za dostavljanje originala koncepta projekta sa svim popratnim dokumentima Uredu REC-a u Sarajevu. Prijave koncepta prijedloga projekta trebaju biti dostavljene isključivo poštom ili lično do navedenog krajnjeg roka. Po pravilima REC-a, prijave stigle putem faks-a ili e-mail-a se ne uzimaju u razmatranje, kao ni prijave pristigle poslije krajnjeg roka ili prijave sa nepotpunom popratnom dokumentacijom (traženom konkursom).

Ukoliko projekat bude izabran na dalju proceduru nakon faze koncepta projektnog prijedloga (detalji o tome šta se zahtijeva u okviru faze koncepta projektnog prijedloga su obezbjeđeni u ‘Pozivu za dostavljanje projektnih prijedloga’), NVO bi trebao da slijedi tačno definirane korake opisane u Smjernicama za izdradu punih/kompletnih projektnih prijedloga. 

Kada podnijeti zahtjev 

Lokalni ured REC-a objavljuje natječaj/konkurs za apliciranje prijedloga projekata u svom tromjesečnom Biltenu, putem sredstava javnog informisanja, na svojoj web stranici i putem REC-ove e-mail liste. Krajnji rok za zaprimanje prijedloga projekata obično je 2-3 sedmice prije sastanka Lokalnog savjetodavnog odbora (nezavisne komisije koja ocjenjuje projekte), kako bi se osiguralo dovoljno vremena za sve eventualne nadopune i ispravke. Lokalni savjetodavni odbor odlučuje o prihvatanju ili odbijanju pojedinog projekta, a lokalni ured REC-a obavještava podnosioca prijedloga o odluci Odbora.

S obzirom da REC nema stalnih fondova za dodjeljivanje NVO-ima, zahtjevi tj. projektni prijedlozi se isključivo dostavljaju po objavi konkursa slijedeći tačno definirane korake.
Postupak ocjenjivanja

Pri ocjenjivanju prijedloga projekata i određivanja visine finansijske podrške na nacionalnom/lokalnom nivou uzimaju se u obzir sljedeći kriteriji:

· realne potrebe NVO za pomoć u uspostavljanju i razvoju ustrojstva i mogućnost da REC-ova podrška doprinese trajnoj uravnoteženosti i stabilnosti organizacije;

· stepen do kojeg predložena aktivnost promovira učešće javnosti i podizanje opšte svijesti u odnosu na problematiku zaštite okoliša;

· izvodljivost (feasibility) i odnos troškova i učinka (cost-effectiveness) prijedloga;

· mogućnost da NVO provede projekat.

Zahtjeve ocjenjuje Lokalni savjetodavni odbor (LAB) osnovan pri svakom lokalnom uredu REC-a. Sastav odbora čine nezavisni stručnjaci koji poznaju NVO zajednicu i probleme okoliša ili su čak i sami predstavnici NVO-a. Formiranje LAB-a se također uslovljava u zavisnosti od teme konkursa (npr. otpad, vode i dr.), kada se odabiru stručnjaci iz ovih područja. Odluke o prihvaćanju ili odbijanju zahtjeva, tj. projektnog prijedloga obično se donose konsenzusom. U slučaju kada to nije moguće odluke se donose većinom glasova.

Članovi / predstavnici NVO-a čiji projekat je apliciran na grant program ili ako učestvuju kao partneri NEMAJU PRAVO evaluacije/ocjenjivanja istog.

Obavještavanje o prihvatanju/odbijanju prijedloga projekata

Svi podnosioci zahtjeva koji su zadovoljili uslove, budu obaviješteni o odluci Lokalnog savjetodavnog odbora. Ako je zahtjev odobren, pismo odobrenja šalje se podnosiocu zahtjeva u kojem se informiše o tačnom datumu i mjestu sastanka dobitnika granta (tzv. winners meeting).

Ukoliko zahtjev nije odobren, u pismu obavještenja se navode razlozi odbijanja projekta, koje su članovi LAB-a obrazložili tokom procesa odlučivanja.

Sporazum o dodjeli sredstava

Sporazum o dodjeli sredstava postaje punovažan ugovor nakon što je potpisan od korisnika podrške (NVO-a) i REC-a. Sporazum o dodjeli sredstava sadržava odobreni proračun podrške, raspored isplata i metodologiju izvještavanja prema REC-u, te ostale uslove.

Sporazum o dodjeli sredstava također uslovljava korisnika podrške o obaveznom sprovođenju projekta na način opisan u odobrenom projektnom prijedlogu. Odobrenje za eventualne bitne promjene u projektu mora se unaprijed, pismenim putem, zatražiti od REC-a. Odobrenje se daje u pisanom obliku. Pod bitnim promjenama smatraju se promjene u pojedinim stavkama budžeta/proračuna u iznosu većem od 10%, zatim promjene u datumima provođenja projekta, te promjene u samoj prirodi projekta.

Isplata finansijske podrške

Nevladina organizacija mora imati otvoren račun u banci. Finansijska podrška obično se prenosi u ratama/tranšama s računa REC-ovog lokalnog ureda na račun NVO. Isplata se vrši u lokalnoj valuti.

Isplata finansijske podrške ne može biti izvršena u gotovini ili čekom. Prva isplata se izvrši nakon primanja potpisanog sporazuma o dodjeli sredstava. Sljedeće isplate slijede nakon zaprimanja i odobravanja izvještaja.

Izvještaji

U sporazumu o dodjeli sredstava opisano je koje izvještaje je potrebno dostaviti. To su:

· Izvještaj o napretku: Taj izvještaj se dostavlja nakon utrošene prve rate. Na jednoj stranici opisuje se kako se projekat provodio do tog roka. 

Izvještaj treba da obuhvata informaciju o dovršenim aktivnostima, problemima koji su se pojavili, kako se trošio novac do tog datuma, te informaciju o bilo kojoj promjeni nastaloj tokom provedbe projekta. Uz narativni dio potrebno je priložiti i finansijski izvještaj, te kopije računa, ugovora, priznanica i dr. Lokalni predstavnici REC-a ocijenjuju izvještaj i ako je zadovoljavajući, odobrava se sljedeća isplata.

· Završni ili  konačni  izvještaj: Završni izvještaj se obavezno dostavlja u roku od mjesec dana od završetka projekta. U tom izvještaju opisuje se uspjeh projekta u postizanju zadanih ciljeva. U njemu se objašnjava što je dovršeno, koji su se problemi pojavili tokom implementacije projekta, koje su informacije pogodne za javno objavljivanje, te vrijednost projekta kao modela. U slučaju kupovine opreme potrebno je objasniti razloge njenog korištenja (npr. Digitalna kamera /fotodokumentacija divljih deponija/ itd.). 

Završni izvještaj također mora sadržavati detaljan pregled trošenja finansijskih sredstava. Za svaku stavku budžeta/proračuna uspoređuju se stvarni troškovi s troškovima odobrenim budžetom/proračunom. Svi troškovi, uključujući plate i stipendije, pravdaju se kopijom računa ili priznanice.

Završni izvještaj podnosi se na predviđenim REC obrascima. Detaljnije upute za pripremu izvještaja dostavljaju se koordinatoru projekta poslije uplate druge rate/tranše. 

Finansijska podrška za nabavku opreme

Podrška koja se koristi za nabavku opreme daje se pod posebnim uslovima:

· Na računu mora biti vidljivo da je REC kupac opreme.

· U sporazumu o dodjeli sredstava mora biti navedeno da REC ostaje vlasnik opreme u periodu od jedne godine. Za vrijeme tog perioda REC posuđuje opremu nevladinoj organizaciji, tako da  treba biti navedeno da oprema mora biti vraćena lokalnom uredu ako NVO prestane postojati ili ako oprema više nije potrebna.

· Uz završni izvještaj, koji se predaje REC-u nakon jedne godine od nabavke opreme, NVO može zatražiti da joj se odobri dalje korištenje opreme. Lokalni savjetodavni odbor ocijenjuje kako je NVO proveo projekat te odlučuje o davanju opreme na dalje korištenje. I u slučaju da se odobri dalje korištenje, oprema mora biti vraćena REC-u ako NVO prestane postojati. Prilikom ispunjavanja formi završnog izvještaja, potrebno je dostaviti ispunjenu formu o nabavci opreme tzv. Equipment Accounting Form, koja je dostupna u uredu REC-a. 

Pristup informacijama

Svi projekti koji su dobili podršku smatraju se javnim i bilo koji podatak koji je rezultat takvog projekta mora biti dostupan javnosti. Ako je rezultat projekta publikacija, plakat ili sl. korisnik podrške treba osigurati za REC besplatne primjerke (minimalno 3 primjerka).

Objavljivanje dobivanja finansijske podrške

Očekuje se da NVO - korisnik podrške objavi da je realizaciju projekta potpuno (ili djelimično) omogućio REC. Nevladina organizacija, korisnik podrške, mora na plakatu, u biltenu ili brošuri navesti obavijest kao npr.: "Realizaciju ovog projekta omogućio je Regionalni centar za okoliš/životnu sredinu za Srednju i Istočnu Europu - Ured u BiH".

Za svaki grant program, REC obezbijedi tekst i logo koji treba biti objavljen na promotivnim materijalima. 

Prenos prava i odricanje od odgovornosti

Finansiranje projekta od strane REC-a ne znači prenos prava vlasništva nad rezultatima projekta  korisnika podrške na REC. Regionalni centar za okoliš/životnu sredinu za Srednju i Istočnu Europu - Ured u BiH ne snosi odgovornost, neposrednu ili posrednu, za štete proizašle iz bilo koje aktivnosti korisnika podrške.

Monitoring/revizija odobrenih projekata

REC je obavezan da izvrši monitoring tj. reviziju implementacije projekta u sjedištu NVO-a, kako bi se osigurala zadovoljavajuća provedba. REC također pridržava pravo preispitivanja finansija i troškova u bilo koje vrijeme trajanja finansijske podrške ili godinu dana nakon završetka projekta. Zbog toga se svi računi moraju čuvati godinu dana poslije završetka projekta.

� Nevladine organizacije registrovane kao udruženje građana ili fondacije BiH (FBiH i RS).


� Saradnja sa drugim tipovima organizacija je poželjna samo ako je konkursom obavezna.

